
Ity boky ity dia natao ho fitaovana 
fanabeazana ho an’ny ankizy sy ny tanora 
mba hahafahana mifanakalo hevitra momba 
ny olana ateraky ny fitaovan’ny jono 
mpanimba. Ny ankizy no tena iantefan’ 
ireto hafatra ireto satria izy ireo no mora 
kendrena sy mora entanina hanohitra ny asa 
fanimbana, raha oharina amin’ireo olona efa 
nampiasa ireo fomba ireo. Ankoatr’izay, ny 
fanafoanana ny fitaovan’ny jono mpanimba 
dia tena zava-dehibe eo amin’ny fiainana ho 
avy noho ny fahitana ny tsindry ataon’ny 
mponina tsy mitsaha-mitombo sy ny 
fitomboan’ny olona mitrandraka ny harena 
an-dranomasina.

ny tanora, indrindra ny lehilahy, dia manana 
toerana lehibe eo amin’ny fampanarahana 
fitsipika noho izy ireo mitatitra matetika 
ny fandikana izany fitsipika izany amin’ireo 
zokiolona. manana anjara toerana lehibe ihany 
koa izy ireo amin’ny fitondrana fanampiana 
ny mpitarika eo an-tanàna rehefa mifanatrika 
amin’ireo olona tratra nandika lalàna ireto farany. 
ny tanora no tena tsy maharaka ny fiantraikany 
ratsy amin’ny fampiasana ny fitaovan’ny jono 
mpanimba, raha oharina amin’ireo zokiolona 
eo an-tanàna. ilaina nefa ny manamafy ny 
fahalalany sy mamporisika azy mba hanana 
fihetsika sarotiny, hahafahany manohitra ny 
fampiasana ny fitaovana mpanimba.

ny fitaovana mpanimba dia tsy mifanaraka 
amin’ny fitantanana maharitra ny harena an-
dranomasina. mampihena ny mponina tanora 
an-dranomasina ary manimba ny haza ho avy 
satria ankehitriny dia voatakalon’ny haza kely 
azo sy ambany vidy. mampihena ny fahafahan’ny 
firaisan’ny tontolo iainana an-dranomasina 
hamokatra izany ary ny vokany dia tsy azo 

ivalozana. Ho an’ny faritra atsimo andrefan’i 
madagasikara, ny fahombiazan’ny fanafoanana 
ny jono avy amin’ny alalàn’ny laro sy ny tarikaky 
dia afaka manatsara tanteraka ny faharetan’ny 
jono , sady mampiroborobo ny fanarenana ny 
toeram-ponenana.

Raha raisina amin’ny fomba fijerena fianakaviana 
trondro iray, ny tanjon’ity boky ity dia ny 
hamelabelatra ny fiantraikan’ny jono mpanimba 
eny amin’ny toeram-ponenana an-dranomasina, 
izany hoe, eny amin’ny biby an-dranomasina 
miankina amin’ireny toeram-ponenana ireny. 
na dia maro aza ireo fokonolona efa mahazo 
amin’ny ambagonvangony ny faharatsian’ny jono 
atao amin’ ny tarikaky sy ny laro dia tsy mazava 
amin’izy ireo mihitsy ny andinindinin’ ireo fomba 
manokana hafa ireo, toy ny fampiasana ny 
fitaovan’ny jono mpanimba ohatra, izay mety 
hitondra fiantraikany ratsy eo amin’ny fiainany 
andavanandro.

nofidiana ny amboramasaka ho mpilalao fototra 
ao anatin’ity tantara ity, noho ny fitananany 
andraikitra lehibe amin’ny maha-loharanon-
karena sy sakafo azy ho an’ny mpanjono eran’ny 
faritra.

misy boky hafa manazava ireo fomba fivelomana 
hafa atao amin’ ny fitaovana hafa nohon’ny 
fitaovana mpanimba, ary manolotra soso-
kevitra mba hanamafisana ny fanajana sy 
ny fampiharana ny lalàna eo an-toerana, ao 
antin’izany ny lalàna mikasika ny fitaovana 
mpanimba, ary mamelabelatra ny antony tsy 
mampaharitra ireo fitaovana ireo (jereo ny boky 
i, iv, v).

ity boky ity dia natao hanamafisana ny 
hafatra mikasika ny tsy faharetan’ny fitaovana 
mpanimba ary ny fampijanonana azy ireo 
dia miteraka tombontsoa mivantana sy azo 





tsapain-tanàna ho an’ny jono sy ho an’ny 
fokonolona mpanjono. irariana fa ity boky ity 
dia hamporisika ny mpanjono mpampiasa ny 
fitaovana mpanimba hanaja ny dina.

Ahoana ny fampiasana ny boky 
ny mpampianatra dia afaka mampiasa ity boky 
ity mba hamohazana fifanakalozan-kevitra 
mitsikera ny fiantraikan’ny asan’ny olombelona 
eo amin’ny tontolo an-dranomasina sy ny 
asa afaka raisin’ny tsirairay mba hikajiana ny 
faharetan’ny jono. ankoatr’izay, afaka mampiasa 
ity gazety boky ity ny mpampianatra mba 
hitarika ny mpianatra hampiroborobo ny gazety 
an-tsarin’izy ireo mikasika ny tontolo an-
dranomasina, miainga amin’ny fomba fijerena 
ny biby an-dranomasina izany. Ho fanamafisana 
dia azo atao tsara ny mamadika ity boky ity ho 
fampisehoana marionety, ho tantara an-tsehatra 
lalaovin’ny fokonolona, na ho famokarana 
tantara an-tsehatra any an-tsekoly. jereo ny 
pejy fanampin’ity boky gazety ity, ho fitaovana 
tohana ho an’ny mpampianatra.

ny fikambanan’ny vehivavy, ny an’ny tanora sy 
ny an’ny fiangonana dia amporisihina handrafitra 
ny gazety boky ho tantara azo lalaovina an-
tsehatra. ny mpandray anjara ao anaty gazety 
boky dia afaka rafetina ho asa-tanàna (asa-
sikotra, zaitra,zaraasa ...)  azo entina hanaingona 
ny toerana ampiasain’ny fikambanana na ny 
fokonolona.

amporisihana ny olona miasa amin’ny onG mba 
tsy hisaraka amin’ny gazety boky rehefa hidina 
eny amin’ny toerana sahaniny, rehefa hamonjy 
fivoriana ohatra, mba hahafahany mamaky azy 
amin’ny ankizy, izay hita fa vory hatrany na 
mialoha na aorian’ny fivoriam-pokonolona. 

matetika, ny olon-dehibe dia liana ka voasintona 
handray anjara amin’ny fanarahana an’ilay vaky 
boky. mitondra tombontsoa ho an’ny rehetra ny 
vakiteny izay mitarika fifanakalozan-kevitra.



Lahasa ataon’ny mpampianatra
Fanamarinana ny Fahazoana ny lahatsoratra 
1.  iza ireo mpandray anjara fototra ao anatin’ity 

tantara ity?

2. taiza no teraka ny zana-trondro?

3. aiza ny toerana alehan’ny reni-trondro rehefe 
hitady sakafo izy?

4. inona no hitan’ny reni-trondro rehefa niala 
ny toeram-ponenany izy ka hitady lomotra 
mavokely?

5. inona ny fiantraikan’ny tontolo an-
dranomasina nohon’ny nataon’ny 
fokonolona?

6. nahoana ny fokonolona no nanapa-kevitra ny 
ampijanona ny jono manimba?

7. inona no niseho rehefa najanon’izy ireo ny 
tarikaky sy ny jono amin’ny laro?

8. inona ny hevitrareo mikasika ny tarikaky sy 
ny jono amin’ny laro?

9. Heverinareo ve fa ny olona dia tokony 
hampiasa ireo fomban’ny jono manimba ireo? 
Eny sa tsia, hazavao?

Lahasa matematika
1. misy tovolahy iray atao hoe Haja nahazo 

akohovavy iray ny 1 janoary. nanatody 
in-droa isan-kerinandro ilay akoho. Firy ny 
isan’ny atody akoho ny 29 janoary?

2.  Raha avelan’ilay tovolahy ny akohovavy 
hitaiza akohokely iray isaky ny atody 10, firy 
ny akohokely azony mandritry ny iray taona?

3.  Raha avelan’ilay tovolahy ny akohovavy 
hitaiza akohokely iray isaky ny atody 2, firy ny 
akohokely azony mandritry ny taona iray

4. Raha manatody 1000 ny reni-trondro 
mandritry ny taona iray, ny 50%n’ireo dia tsy 
ho foy satria ho lanin’ny trondro sasany, firy 
ny sisa tavela?

5. Raha ny 50% ny ho foy lanin’ny trondro 
sasany, firy ny sisa tavela?

6. Raha ny 50% ny ho foy voasambotr’ireo 
manao tarikaky, firy ny sisa tavela?

7. Raha ny 50% ny ho foy matin’ny jono 
amin’ny laro, firy ny sisa tavela?

8. Raha ny 50% ny tavela mihalehibe 
voasambotr’ireo mpanarato, firy ny sisa 
tavela? Firy ny voasambotry ny mpanjono 
ara-dalana?

9.  amin’ireo tavela, samy manatody 1000, firy 
ny atody sisa tavela?

10. Raha tsy misy olona mampiasa tarikaky na 
ny jono amin’ny laro, firy ny isan’ny trondro 
azon’ny mpanjono ara-dalana?

11. Raha matin’ny laro ny 90%, toy izay 50%, firy 
ny mety ho trondro sisa azon’ny mpanjono 
ara-dalàna?

ity boky ity dia novatsian’ny Western indian ocean marine Science 
association (WiomSa) vola, avy amin’ny alalan’ny famatsiam-bola 
laharana: maSma/books/05/08. ny fijery ambara eto dia an’ny 
mpanoratra, ka tsy voatery hitovy amin’ny fijerin’ny WiomSa sy 
ny an’ny Sida. WiomSa sy Sida dia mahazo alalana hamokatra sy 
hizara dika mitovy raha toa ka ho an’ny fanabeazana izany, afaka tsy 
mametraka maharitra ny zon’ny mpanoratra izay voalaza eto.

